
ynlieding foarsitter Lys Visser, op de ynformaasjejûn oer de Biofergister, 1-6 -2017 

Bio ? Nee !

Achte oanwêzigen, Tilsters, buorren, riedsleden,  wat fijn dat jim hjir jûn kaam binne, op dizze ynformaasje jûn. 

Wy binne op ' e Tille net sa gau fan slach. Wy binne gjin minsken út de stêd, dy't de geneugten fan it plattelân bejubelje, oant de dei dat buorman jarje moat, en dy't dan it leafst de plysje belje wolle. Wy krimmenearje ek net iens as it leanbedriuw by moai , mar net hielendal wynstil waar, it mais spuitsje moat, mei gif. Dat ús kant op blaast.

Wy wenje yn in doarp wêr't tanksei de ynsichten fan de 60er jierren fan de foarrige ieuw, in soad yndustry om ús hinne boud is. Wy ha in grut bedriuw midden yn it hert fan ús doarp, en yndustry gebieden oan de Oastkant en de Westkant. Wy sitte der midden yn. En foarsafier elk him oan de ôfspraken hâldt, de feiligens yn acht nimt, en om de smoargens tinkt, hearst ús dêr net oer. Hoewol it al mei al wol wat folle wurdt, sa stadich oan.

Deun by it doarp is it gasmengstation. It jout in ferhege risico. Wy binne der oan wend en foar ús is it in yncalculearre risico. Minsken dy't hjir nij komme, skrikke as se de risico kaart sjogge. Guon  wurde bang en tja ek de brânwacht kin ús net echt gerêst stelle, want:   Ás it dêr Boem docht, dan is it Ho foar it grutste part fan it doarp. 

It Magrytkanaal, de A7 fan it wetter, flankearret ús doarp. Ek dat jout in fergrutte risico.  It kanaal wurdt drok befean en de skippen wurde  hyltyd grutter, wylst de skippers ûnder grutte tiidsdruk stean. Der giet dan ek wol ris wat mis. Oant no ta mei alinne skea oan de keunstwurken. Mar wat as der in skip mei blaue kegels by de brêge op knalt?

Bekende risico's. Wy binne der oan wend.Wy libje dermei. It heart der no ienkear by.

Dat, doe't yn 2014 meneer vd Hoop syn plannen foar in nijsoarte Biofergister oan de riedsleden en in pear fan ús, foarlei,  waarden we der yn 't earstoan net safolle oars fan.  No ja, wer in ôffal ferwurker derby. Tja.  Wy ha eins al wol genôch om ús hinne  dat pipet en blaast en stowt en stjonkt. Mar it wurdt neffens sizzen moai en op papier rûke jo der neat fan.

Oant it kwartsje foel.

Wát ?!!

Wy skrokken ús in ûngelok doe't we ús realisearren wat ús no letterlik boppe de holle hinget!

In fergíster, dat giet oer druk en fergasjen en dat op it gefaarlikste plak fan it doarp. Midden tusken de ynstallaasjes fan de nam en de gasunie. Boppe op de grutte gasliedingen. Kin it noch healewizer?! 

En wy sitte mei syn allen ek noch direkt  ûnder de reek. Hearek!

Op sokke mominten ferwinskje we de ynsichten fan de foarrige ieuw.   Men wist net better en ûntwikkele, sa deun by it doarp , in lokaasje foar swiere yndustry.  Yn dy tiid tochten we ek noch dat smoken goed foar in minske wie, om mar wat te neamen. En it wurd millieu moast noch útfûn wurde.

Wy hoopje dat de hjoeddeiske politici , mei de kennis fan no, har ferantwurdlikens nimme en har prioriteiten bystelle. Oftewol net domwei sjogge nei de ferkeap fan in skeadlik stikje gemeente grûn, mar de feiligens en it wolwêzen fan har ynwenners  foarop stelle doarre.

Wat folge mei bekend achte wêze. Noch even hiel koart :

As PBK organisearren we in ynfo jûn. De ûndernimmer sei op it lêste momint ôf. En fan dat momint ôf hearden we ek neat wer. De gemeente wie der al en de wethâlder, Marten vd Veen sei ta dat ús feiligens foarop stie.

Wy hearden jierren neat. Oan't we, tsjin de ôfspraak yn , neat fan de nije wethâlder hearden, mar út de krante lêze moasten dat der subsydzje foar it projekt takend wie. It like dat it allegear al yn kannen en krûken wêze soe.  Wy sitte as doarp mei in soad fragen. De fnp hat de kwestje wer op de aginda fan de ried set. De ried hat earder sein dat de ûndernimmer it doarp op de hichte bringe moat fan syn plannen. Dêr is dizze jûn dus foar. En dat is, neffens in begeliedend skriuwen, foarwaarde foar de ferkeap fan de grûn. 

Lit dit kwartsje ek mar even falle. 

De ynformáasje nei it doarp ta, soe dus de iennige foarwaarde wêze om de grûn te ferkeapjen,  oftewol om  it project troch gean te litten?!  Dat is itselde as sizze : " handen omhoog of ik schiet !" En dat je dêrnei it rjócht ha soene om te sjitten, omdat ien net gau genôch de hannen yn de loft krijt !   Hoe bryk wolle jo it ha? Of eins : Hoe serieus wurde we as ynwenners fan dizze gemeente naam?

Der binne in soad minsken dy't har bot soargen meitsje. As PBK ha we in wurkgroep foarme. Der binne leden dy't har goed ynformearre ha, en dy binne der net fleuriger op wurden. 

As doarp ha we der rjocht op om te witten wat ús boppe de holle hinget.

Yn de nije omjouwingswet is it sels foarwaarde foar it trochgean fan in projekt dat der draachflak is. Der is wat frjemds oan de hân mei de wetten en fergunningen yn dizze saak : âlde en nije wetten wurde trochelkoar brûkt, mar krekt sa't it it bêste útkomt.

Wá it it bêste útkomt ? Goeie fraach!

Der is in Mega bedrach oan subsydzje takind. Dat moat ek wol, want it procedee is alles behalve rendabel. Mar fan al dat jild, sjogge we as doarp en as gemeente sa goed as neat werom.  Earder oarsom. En  wý Tilsters krije , as it tsjin sit , wer ris letterlik stank voor dank!

Nei 12 jier is de subsydzje op. En dan? Wat bart der dan? 

Bêste Minsken, dizze jûn is bedoeld foar ynformaasje. Wy freegje vd Hoop syn plannen út de doeken te dwaan. En der is alle romte foar ús fragen. Meitsje dêr gebrûk fan! Ek kinne we de ferantwurdlike wethâlder en ús boargemaster fragen stelle. Se binne dêr foar kaam!

As Pbk ha we der op stien, dat alle Tilsters útnoege waarden. Wý ha jim hûs oan hûs persoanlik útnoege foar dizze jûn. Wy ha dat net "neutraal" dien. Dat koe net, omdat we ús soargen al op ús jiergearkomste meielkoar dield ha.  Wy ha yn de wurkgroep ôfpraat dat ik hjir hiel yn't koart ús grutte soargen oanstipje sil.

 Arie  van Engelen resumearre de haadpunten, ynsake feiligens.  Dineke fersoarge de plaatsjes.

1   jetty Middelkoop  ôfstudeer skrjipsje Wageningen :  "vele metingen wijzen uit dat mn mestvergisting oncontroleerbaar is".

2   risico kaart : de locatie : binnen  de cirkel van kwetsbare gebieden voor gevaarlijke stoffen.

3  idem  : der midden tusken yn en hûnderten wurknimmers flak by.

4  de buorren : net mis te ferstean. Hjir mei fanalles neat.  Én : " de brandweer kin neat sizze oer de feiligens omdat de nije plannen by har net bekend binne" .

5  de tagongswei is in B weike en ien-rjochting. Brânwars nachtmerrie. Sa't we witte fan de Oastkern.  Hoe feilich is dat??

Dit is in ynformaasje jûn. Lit ús hearre nei de ûndernimmer. Hy hat plannen en hy hat wat út te lizzen. Wy kinne him befreegje. Lyk as de ferantwurdlike wethâlder en ús boargemaster.  Dêr binne we hjir foar. Om te sjen oft der draachflak is. Oft we hjir as doarp mei fierder kinne. Of net.

Mar ek oft de ferantwurdlike politici hjir mei fierder gean doarre.

Oft se ús garandearje kinne dat ús neat oerkomt. Dat se soargje as it dan tóch wêze moat, dat der dan in nije omjouwings fergunning oerlein wurde moat. Wêrby sjoen wurdt nei de híele omjouwing. En in garânsje fûns. Foar it gefal dat... 

Mar eins wolle dat hielendal net. Wy ha hjir al genôch gefaar en gestjonk!!


